
మ. జయ సర్వాత్మక సర్వభూత[1]విభుతా సంభావ్య సర్వజ్ఞ స

     ర్వయుగోత్పత్తిసమాప్తిరీకర్మకలనావర్ధిష్ణువిద్యావిని

     శ్చయధౌరేయ సమస్తవిస్మయవిధాసంధాయకప్రక్రియా

     నయనిష్ఠావనతార్తినోదనధురీణవ్యాప్తిరంజత్కృపా.200

వ. అని వినుతించి యిక్కడం దడయ వలవదు కంసుండు మీకు నెదురుసూచు

     చుండుఁ బ్రొద్దుపడకమున్న యతనిం గానవలయు విజయంబు సేయుము.
201

క. నా విని యల్ల నగుచు న, ద్దేవుం డదియట్ల నీవు దెలిపినత్రోవం

     బోవఁగలవార మే మనఁ, గా వేఱొకఁ డెద్దియైనఁ గలదే యనినన్.
202

వ. రథ్యంబులం దెచ్చి యుగంబునందు సంయోజించి భోజపుంగవుండు ప్రతోద

     పాణి యై రథంబు నడప నదియునుం జని యారోహితార్కం బగుకాలం

     బునఁ గంసనగరంబు ప్రవేశించె నప్పుడు గృష్ణుండు.
203

క. పుట్టినకోలెఁ బురశ్రీ, లెట్టివొ యెన్నండుఁ జూచి యెఱుఁగనిమా కి

     ప్పట్టున నించుకపడి యి, ప్పట్టణమున మెలఁగి చూడఁ బడదే యనఘా.
204

వ. కంససందర్శనం బైనపిమ్మటం జూచునంతటి విలంబనం బోర్వము దీని కొడం

     బడు మనిన నక్రూరుం డట్ల కాక మీ రట్ల చేయుం డిప్పటికి వసుదేవుసదనంబున

     కరుగుకోర్కి యుడుగవలయు నట్టిద యైన నొండుచందం బై వచ్చుఁ గంసుండు

     మీనిమిత్తంబున మీతండ్రిదెసం బరుసనై యున్నవాఁడు తన్ను మొగపడక

     ముందర నతనిం గనిన నెంతయుం గలుషించు నని చెప్పి వారి నరదం బుడిగించి

     తదాగమనంబు నృపతికి నివేదించుటకై ప్రమోదం బెసంగఁ జనియె నని

     యక్రూరుచరితంబు సమధికరసభరితంబుగా వైశంపాయనుండు వివరించిన తెఱంగు.
205

శా. థా ధాత్రీధన్యపరిగ్రహా గురువచోదత్తస్థిరానుగ్రహా

     మైత్రీతోషితసజ్జనాపరిహృతోన్మార్గప్రమాద్యజ్జనా

     చిత్రోగ్రాజిధనంజయా నియమవచ్చేతస్స్థమృత్యుంజయా

     జైత్రోద్యోగసదుత్థితా బుధకథాసామర్థ్యసంప్రార్థితా.
206

క. శక్తిత్రయధౌరేయా, యుక్తచతుర్భద్రసంప్రయుక్తోపాయా

     భుక్తనిఖిలపురుషార్థా, రక్తసమస్తప్రజాభరణచరితార్థా.
207

మాలిని. శ్రుతసకలపురాణాసూక్ష్మబుద్ధిప్రవీణా, జితసకలసపత్నాస్వీకృతానేకరత్నా

     కృతసకలసుకర్మా కీర్తనీయస్వధర్మా, గతసకలకళంకా కాంతిరాకాశశాంకా.
208

గద్యము. ఇది శ్రీ శంకరస్వామిసంయమీశ్వరచరణసరోరుహధ్యానానందసౌందర్య

     ధుర్య శ్రీ సూర్యసుకవిసంభవశంభుదాసలక్షణాభిధేయ యెఱ్ఱయనామధేయ

     ప్రణీతం బైనహరివంశంబునం బూర్వభాగంబునం దష్టమాశ్వాసము.



	↑ వినుతా

